
GOUVÈNÈ CUOMO ANONSE CI FILING SYSTEMS PRAL KREYE 80 NOUVO 

ANPLWA NAN KONTE ERIE A 
 

Alokasyon Enèji Idwoelektrik Bon Mache a ap Soutni Agrandisman Operasyon 
Fabrikasyon an yo  

 
 
Jodi a, Gouvènè Andrew M. Cuomo te anonse CI Filing Systems, youn nan pi gwo 
fabrikan ak distribitè angwo onglè klasman yo fè sou mezi, chemiz pou fichye, entèkalè 
pou dosye ak papye legal nan peyi a, pral agrandi operasyon fabrikasyon l yo epi kreye 
80 nouvo anplwa nan Konte Erie a. Konsèy Administrasyon Otorite Elektrik New York la 
(New York Power Authority, NYPA) te apwouve nan jou ki sot pase yo yon alokasyon 
enèji idwoelektrik bon mache epi li pral founi jiska 8 milyon dola pou sipòte agrandisman 
faktori CI Filing Systems lan nan Tonawanda. 
 
Gouvènè Cuomo te di: “New York kontinye ap trase chimen pou enèji renouvlab, ki se 
yon eleman santral pou vitalite ak dirabilite ekonomik nan Eta a. CI Filing Systems 
rekonèt potansyèl kwasans ki genyen nan Rejyon Lwès New York la epi nou remèsye 
konpayi an paske l chwazi agrandi operasyon yo isit la. Avèk pwojè sa a, nou atann 
kreyasyon nouvo anplwa nan sektè manifakti a ak pwogrè ekonomik nan Tonawanda 
pou anpil ane k ap vini ankò.” 
 
Konsèy NYPA a te apwouve yon alokasyon 1210 kilowat pou CI Filing Systems, yon 
fabrikan ak distribitè pwodwi angwo yo ka jwenn nan anpil magazen trè koni, ki gen 
ladan yo Home Depot, Victoria’s Secret, Simon & Schuster, Whole Foods, ak Walmart. 
Konpayi an pral okipe espas yon faktori ki mezire 55 000 pye kare, ak yon depo 
distribisyon ki mezire 41 000 pye kare nan Tonawanda. CI Filing Systems espere 
konplete pwojè sa a epi kòmanse fonksyone apati 2018. 
 
Prezidan & PDG NYPA, Gil C. Quiniones te di: “Desizyon CI Filing pran la mete 
aksan sou valè enpòtan rekonpans pou devlopman ekonomik ki makonnen ak Pwojè 
Elektrik Niagara reprezante.” 
 
Prezidan Empire State Development, PDG, & Delege Howard Zemsky te di: 
“Agrandisman biznis sa yo nan Rejyon Lwès New York la (Western New York, WNY) se 
yon vot konfyans ki enpòtan pou mendèv lokal nou yo. Moun ki fenk gradye inivèsite yo 
ak lòt moun k ap chache retounen nan WNY kontan pou yo gen opòtinite pou fè karyè 
yo ki pral pèmèt yo fè pati efò pou rajenisman ekonomi rejyon an.” 
 



Egzekitif Konte Erie a Mark Poloncarz te di: “Se toujou yon bòn novèl lè biznis 
chwazi pou konstwi oswa agrandi isit la nan Konte Erie, epi nou te wè tout Rejyon Lwès 
New York la benefisye lè yo gen enèji idwoelektrik bon mache ki tou pre yo gras a 
resous natirèl ak atou nou yo. Gras a desizyon Gouvènè Cuomo ak Konsèy 
Administratif NYPA a, alokasyon sa a pral ede CI Filing agrandi epi anboche plis 
travayè lokal yo. Se yon sitiyasyon ganyan-ganyan pou tout pati ki konsène yo.” 
 
Sipèvizè Vilaj la, Joseph Emminger te di: “Antanke Sipèvizè Vilaj Tonawanda, mwen 
ta vle eksprime sipò ak rekonesans mwen gen pou NYPA pou alokasyon enèji 
idwoelektri bon mache sa yo ap ofri CI Filing Systems nan an koneksyon ak pwojè 
agrandisman yo a. CI Filing Systems te deja ap jwe yon wòl enpòtan nan kominote a 
epi agrandisman sa a pral ede konpayi an kontinye sèvi mache li yo epi ofri bon jan 
anplwa pou rezidan Vilaj la ansanm ak Konte a yo alafwa.” 
 
Yo rezève enèji idwoelektrik bon mache Niagara pou konpayi ki nan yon reyon 30 mil 
avèk izin elektrik Niagara oswa pou biznis ki nan Konte Chautauqua yo, epi 
tradisyonèlman yo fikse pri yo a 30 pousan pi ba pase elektrisite sou mache angwo nan 
rejyon Buffalo-Niagara a. Enèji idwoelektrik gen rapò ak anpil dizèn milye anplwa ki la 
deja yo. 

